
      [image: एउटा मान्छे ढोकाको पछाडि लुकेर कुरा सुन्दैछ ।]
    
जुँगेदाइको कोठा
Niraj Balami and Balkoseli Group 

      [image: The asia foundation logo]
    

      [image: थुप्रै घर, कार र मान्छेहरु भएको आवासीय क्षेत्र]
    
त्यस सहरमा थुप्रै घरहरू थिए । कथा त्यहीँ सहरका बीचको एउटा घरको कोठाको हो । कोठा जुँगेदाइको हो ।

      [image: सबैतिर सामानहरु भएको एउटा सानो कोठा । यो कोठामा एउटा खाट, एउटा डेस्क र कुर्सी, एउटा किताबको तखता र एउटा लुगाको दराज छ ।]
    
कोठा ठुलै भए पनि त्यहाँ त्यति धेरै सामानहरू थिएनन्‌ । भएका सामानहरू छरपस्ट हुने गरी छरिएका थिए । तिनै थोरै सामानले पनि सिङ्गै कोठा ढाकेका थिए ।

      [image: एउटा कलम, मसीदानी, पानी पिउने गिलास, एक जोडी कैंची र एउटा केराको बोक्रा]
    
लुगाहरू भुन्ड्याइएका थिएनन्‌ । कापी–किताब मिलाएर दराजमा राखिएका थिएनन् । कलम, मसीको भाँडो, गिलास, कैँची सबै भुइँमा यताउति छरिएका थिए । केराको बोक्रासमेत भुइँमै फालिएको थियो ।

      [image: भुईंमा एउटा माटोको भाँडा र कलम सँगै छन् ।]
    
ती सामानहरू असन्तुष्ट, रिसाएका र दुःखित देखिन्थे । दराजमुनि बसेको माटाका भाँडाले सोच्दै थियो, "होइन, जुँगेदाइले हामीहरूको यसरी किन बेवास्ता गर्नुभएको होला ?"

      [image: एउटा घडी माटोको भाँडामा खस्छ र भाँडा दुई टुक्रा हुन्छ । कोठामा भएका अन्य वस्तुहरुले हेरिरहेका छन् ।]
    
त्यसै बेला दराजमाथिको घडी खसरे त्यही भाँडोमाथि बज्रियो र भाँडो चकनाचूर भयो । यो देखेर कोठाका सबै सामान तर्सिए ।

      [image: घडी र माटोको भाँडो भुईंमा फुटेर रहेका छन् ।]
    
घडी आफैँ पनि थुरथुर कामिरहको थियो । उसको एउटा सुई फुक्लिएको थियो । बिचरो घडी ! ऊ आफैँ खस्छु भनेर खसेको त होइन नि । दराजमाथि छेवैमा राख्ने जुँगेदाइ नै त थियो नि ।

      [image: एउटा गिलास, कैंची र किताबले एक अर्कालाई हेर्दैछन् ।]
    
सिसाको गिलासको त सातोपुत्लो नै उडेको थियो । उसले चारैतिर हेऱ्यो । उसले देख्यो, आफ्नो नाकैनेर एउटा कैँची डरलाग्दो गरी चुच्चो तेर्स्याउँदै बसिरहेको थियो ।

      [image: कोठाको भुईं]
    
गिलास करायो, "कैँची, उता फर्का त्यो चुच्चो ।" कैँचीले चिरबिर स्वर निकालेर भन्यो, "जुँगेदाइले नै मलाई यहाँ यसरी राख्नभुएको त हो नि, म के गरूँ ?"

      [image: सबैतिर सामान छरिएको एउटा सानो फोहर कोठा । सबैकुरा फोहर र टुटफुट भएका छन् ।]
    
अर्को छेउबाट कमिजले धोद्रो स्वरमा भन्यो "ए केराको बोक्रा, तेरो त्यो दाग मलाई लाग्ला, तँ अलि पर जा ।" सबै दुःखित थिए । तिनीहरू सबै कराए, "यो सब जुँगेदाइकै कारणले भएको हो ।	काम सकिएपछि प्रयोग गरिएका सामान उहाँ पहिलेकै ठाउँमा राख्न बिर्सनुहुन्छ । अनि हामीलाई यता न उताका बनाइदिनुहुन्छ ।"

      [image: सानो फोहर कोठाको बीचमा एक मानिस उभिएको छ ।]
    
एक दिन त्यस्तै भयो । जुँगेदाइ चिठी लेख्न भनेर बस्नुभयो तर कलम नै भेटिएन । बल्ल–बल्ल कलम पाउनुभयो र चिठी लेख्नुभयो।

      [image: एउटा मासिन एक चिट्ठी लिएर सानो कोठाबाट बाहिर जान्छ । सबै सामानहरुले हेरिरहेका हुन्छन् ।]
    
लेखिसकेर बिर्को लाउन खोज्दा फेरि बिर्को नै भेटिएन । बिर्को त गुडेर खाटमुनि पुगेको थियो । बिर्कोले पनि आफुलाई त्यसरी फालिएकाले किन बोल्ने भनेर बोल्दै बोलेन । त्यसपछि जुँगेदाइ बाहिर जानुभयो।

      [image: सानो कोठामा भएका सबै सामानहरुले एकअर्कालाई हेराहेर गर्छन् ।]
    
जुँगेदाइको कामकुरादेखि वाक्कदिक्क भएका कोठाका सबै सामान छलफलमा जुटे। सबैले आ–आफ्ना समस्या राखे, सुझाव दिए ।

      [image: एउटा मानिस ढोकाको पछाडि लुकेर सुनिरहेको छ ।]
    
यसरी बहस चलिरहेकै बेला जुँगेदाइ कोठाबाहिर आइपुग्नुभयो । कोठाभित्रबाट आवाज आएको जस्तो लाग्यो, जुँगेदाइ तर्सिनुभयो, "कतै चोर त भित्र छैन ?" उहाँले ढोकाको खापामा कान थाप्नुभयो ।

      [image: सानो कोठामा भएका सबै सामानहरु एकअर्कासँग कुराकानी गर्न थाल्छन् ।]
    
टोपी हराएको कलम बोल्दै थियो, "साथीहरू, अब हामी त्यसै बस्नु हुँदैन ।" भित्ताको किलातिर हेर्दै कमिजले भन्यो, "हो, हामीहरू जथाभावी फालिएका छौँ , हाम्रो अपमान गरिएको छ ।"

      [image: एउटा लुगा झुण्ड्याउने सामान झ्यालको छेउको किलामा झुण्डिएको छ ।]
    
किताबले रुन्चे स्वरमा भन्यो, "मेरा त झन् पाना–पाना च्यातिएका छन्‌ । बरु साना–साना नानीहरू मलाई पढ्‌छन्‌ र मेरो कस्तो आदर गर्छन्‌ । जुँगेदाइ भने हामीलाई जथाभावी फाल्नुहन्छ । के यसमा तपाईंहरूको चित्त बुझेको छ?"

      [image: सानो कोठामा भएका सबै सामानहरु एकअर्कासँग कुराकानी गर्न थाल्छन् ।]
    
सबैले एकै स्वरमा भने, "हो, उहाँको कामले हाम्रो चित्त साह्रै दुखेको छ ।"

      [image: एउटा कलम र किताब आपसमा कुरा गर्छन् ।]
    
एक छिनपछि किताबले भन्यो, "कलम भाइ, तिमी त लेख्ने गर्छौ, हैन र? लौ, आज तिमीले लेख्नुपऱ्यो। हामी यसरी अपमानित भएर बस्न सत्तैनौं, हाम्रा कुरा जुँगेदाइले राम्ररी देख्ने गरीकन लेख्नपुऱ्यो, कसो ?"

      [image: सानो कोठामा भएका सबै सामानहरु एकअर्कासँग कुराकानी गर्न थाल्छन् ।]
    
कलम गम्भीर भयो र सुस्केरा हाल्दै उसले भन्यो, "हो , मेरो काम लेख्ने नै हो तर जुँगेदाइका हातबाट नसमातिइकन म आफैँ लेख्नै सत्तिनँ ।" कोठाका सबै सामानले भने, "हैन, हैन, तिमीले लेख्नैपर्छ ।"

      [image: एउटा मान्छे एक सानो फोहर कोठाको बीचमा उभिन्छ ।]
    
त्यसै बेला कान थापी सुनिरहनुभएका जुँगेदाइले ढोका खोल्नुभयो । उहाँले देख्नुभयो, जथाभावी फालिएका ती सामानले उहाँलाई गिज्याइरहेका थिए । यो देखेर उहाँलाई लाज पनि लाग्यो । यो धेरै पहिलेको कुरा थियो।

      [image: एउटा सानो सफा कोठा ।]
    
अहिले जुँगेदाइको कोठा सफा छ । केराका बोक्रा भुइँमा फालिएका हुँदैनन्। लुगा र कापी–किताब दराजमा मिलाएर राखिएका छन्। कलम, मसी–भाँडो, गिलास, कैँची र घडी सबै ठीक–ठीक ठाउँमा राखिएका छन्। आ–आफ्‌ना ठाउँमा बस्न पाएर सामानहरू खुसी देखिन्छन्‌ । चाहिएका सामान समयमै पाउनाले जुँगेदाइ पनि दङ्‌ग हुनुहुन्छ ।

      [image: एउटा ढोका र चारवटा झ्याल भएको एक भवन । भवनको अगाडि एउटा साइकल छ ।]

